
Нумай пулмасть-ха сивӗччӗ... 

 

Нумай пулмасть-ха ыткӑнатчӗ 

Юр ҫийӗн сивӗ кусӑрка. 

Пуш уйӑхӗ йӑлт улӑштарчӗ 

Кӗртсем хыван ҫанталӑка. 

 

Ӗнтӗ тӳпе ҫиҫет кӗреннӗн, 

Ҫырма юхать юрла-юрла. 

Сарай ҫинчен анса хӗвеллӗн 

Тапӑртатса ташлать тумла. 

 

Шап-шур кӗпеллӗ йӑрӑс хурӑн 

Шӑв-шавлӑ халӗ кунӗпех: 

Лартаҫҫӗ кураксем хӑюллӑн 

Пӳрчӗсене турат ҫинех. 

 

Хӑва та капӑр. Хӑтлӑх тупнӑн 

Хулли ҫине ӗретленсе 

Ларма хӗрсем пек ларса тухнӑ 

Cap ҫӳҫлӗ кӑпӑш кӑчкӑсем. 

 

Хаваслӑ шӑнкӑрч хӗпӗртӳллӗн 

Ши! шӑхӑрать те шӑхличне 

Тӑри те туслӑн, илӗртӳллӗн 

Тӑсса ярать хӑй купӑсне... 

 

Янрать вара ҫап-ҫут ҫур кунӗ 

Чун хавалне ҫӗклентерсех. 

...Тӗнчешӗн – ирӗк пурнӑҫ ҫулӗ, 

Этемшӗн ҫеҫ вӑл хӗсӗкрех. 

